
Arrogance.


L’On ne doit pas trouuer eſtrange ſi l’Arrogance
eſtant vn Vice qui s’attache aux Ignorans, & aux
perſonnes qui n’ayant aucun eſprit, croyent neantmoins en auoir beaucoup, on s’eſt aduiſé icy de luy
donner des oreilles d’Aſne ; Outre que ce n’eſt pas ſans raiſon
que la Femme qui la repreſente, porte en la main gauche vn
Paon, qui eſt le ſymbole de l’Orgueil, & qu’auec le ſecond
doigt de la droite qu’elle tient hauſſé, elle ſemble monſtrer ſon
humeur obſtinée à ſouſtenir ſa propre opinion, quelque fauſſe
qu’elle ſoit ; & c’eſtoit auſſi pour ce ſujet que les Anciens peignoient
de meſme l’Obſtination, qui approche fort de l’Ignorance.

